
INSTITUTLARI BILAN HAMKORLIGI VA UNING 

Annotatsiya: Mazkur maqolada Yangi O‘zbekiston sharoitida xalqaro moliya institutlari bilan hamkorlikning milliy 
iqtisodiyotga ta’siri ilmiy tahlil qilinadi. “Yangi O‘zbekiston” konsepsiyasi ochiq iqtisodiyot, bozor mexanizmlari va davlat 
boshqaruvini modernizatsiya qilishga qaratilgan tizimli islohotlarni ifodalaydi. Xalqaro moliya institutlari bilan hamkorlik 
moliyaviy resurslarni jalb qilish va makroiqtisodiy barqarorlikni ta’minlashning muhim omili hisoblanadi. Maqolada 
investitsion kreditlash, grant dasturlari, texnik yordam va siyosiy-maslahat ko‘magi asosiy yo‘nalishlar sifatida ko‘rib 
chiqiladi. Energetika, transport, bank tizimi, ta’lim, sog‘liqni saqlash va ekologiya sohalaridagi loyihalarning iqtisodiy 
samaradorligi alohida tahlil qilinadi. Shu bilan birga, tashqi qarzning o‘sishi va institutsional muammolar dolzarb masala 
bo‘lib qolmoqda. Maqola yakunida hamkorlikni takomillashtirish, grantlar ulushini oshirish va yashil hamda raqamli 
moliyaga ustuvorlik berish bo‘yicha ilmiy-amaliy tavsiyalar ishlab chiqiladi.

Kalit soʻzlar: Yangi O‘zbekiston, xalqaro moliya institutlari, iqtisodiy islohotlar, investitsiyalar, makroiqtisodiy barqarorlik, 
barqaror rivojlanish.
Abstract: This article presents a scientific analysis of the impact of cooperation with international financial institutions 
on the national economy under the New Uzbekistan concept. The “New Uzbekistan” concept encompasses a set of 
systemic reforms aimed at introducing open economy principles and modernizing public administration. Cooperation with 
international financial institutions serves as a key factor in attracting financial resources and ensuring macroeconomic 
stability. The article examines the main areas of collaboration, including investment lending, grant programs, technical 
assistance, and policy advisory support. Special attention is given to the economic efficiency of projects in energy, 
transport, banking, education, healthcare, and environmental sustainability. At the same time, growing external debt 
and institutional challenges in project implementation remain pressing concerns. The article concludes with practical 
recommendations for enhancing cooperation, increasing the share of grant financing, and prioritizing green and digital 
finance instruments.

Key words: New Uzbekistan, international financial institutions, economic reforms, development finance, macroeconomic 
stability, sustainable development.
Аннотация: В данной статье проводится научный анализ влияния сотрудничества с международными финансовыми 
институтами на национальную экономику в условиях Нового Узбекистана. Концепция «Нового Узбекистана» 
представляет собой комплекс системных реформ, направленных на внедрение принципов открытой экономики 
и модернизацию государственного управления. Сотрудничество с международными финансовыми институтами 
выступает ключевым фактором привлечения финансовых ресурсов и обеспечения макроэкономической 
стабильности. В статье рассматриваются основные направления: инвестиционное кредитование, грантовые 
программы, техническая помощь и консультативная поддержка. Особое внимание уделяется экономической 
эффективности проектов в сферах энергетики, транспорта, банковского сектора, образования, здравоохранения 
и экологии. Вместе с тем актуальными остаются проблемы роста внешнего долга и институциональные барьеры 
реализации проектов. В заключение разработаны научно-практические рекомендации по расширению грантового 
финансирования и приоритизации «зелёных» и цифровых финансовых инструментов.

Ключевые слова: Новый Узбекистан, международные финансовые институты, экономические реформы, 
инвестиции, макроэкономическая стабильность, устойчивое развитие.

K I R I S H
So‘nggi yillarda O‘zbekiston Respublikasida amalga oshirilayotgan keng qamrovli iqtisodiy va institutsional 

islohotlar “Yangi O‘zbekiston” taraqqiyot modeli bilan uzviy bog‘liqdir. Ushbu model ochiq bozor iqtisodiyotiga 
o‘tish, davlat boshqaruvini modernizatsiya qilish, xususiy sektor rolini kuchaytirish hamda mamlakatning global 
moliyaviy tizimga integratsiyalashuvini jadallashtirishni nazarda tutadi.

Mazkur jarayonda xalqaro moliya institutlari bilan hamkorlik iqtisodiy islohotlarni moliyaviy va institutsional 
jihatdan qo‘llab-quvvatlovchi muhim strategik mexanizm sifatida namoyon bo‘lmoqda. Yangi O‘zbekiston 
taraqqiyot yo‘lining mantiqiy davomi sifatida qabul qilingan “O‘zbekiston – 2030” strategiyasi mamlakatning 
uzoq muddatli ijtimoiy-iqtisodiy rivojlanish ustuvor yo‘nalishlarini aniq maqsadli ko‘rsatkichlar asosida belgilab 
berdi.

Strategiyada jami 100 ta maqsad, 369 ta chora-tadbir va 306 ta indikator nazarda tutilgan bo‘lib, iqtisodiy 
rivojlanish yo‘nalishida yalpi ichki mahsulotni 160 milliard AQSh dollariga yetkazish, aholi jon boshiga daromadni 
4 000 AQSh dollariga oshirish, eksport hajmini 45 milliard AQSh dollarigacha kengaytirish kabi muhim vazifalar 
belgilangan [1].

Mazkur strategik maqsadlarga erishishda xalqaro moliya institutlari, jumladan, Jahon banki, Xalqaro 
valyuta jamg‘armasi, Osiyo taraqqiyot banki hamda Yevropa tiklanish va taraqqiyot banki bilan hamkorlik 
alohida ahamiyat kasb etadi.

Ushbu tadqiqotning maqsadi Yangi O‘zbekiston sharoitida xalqaro moliya institutlari bilan hamkorlikning 
iqtisodiy mazmuni, rivojlanish yo‘nalishlari va natijadorligini kompleks ilmiy tahlil qilishdan iborat.

M A V Z U G A  O I D  A D A B I Y O T L A R  S H A R H I
Xalqaro moliya institutlari bilan hamkorlik masalasi ilmiy adabiyotlarda keng yoritilgan bo‘lib, bu borada 

xorijiy va mahalliy olimlarning qarashlari muhim ahamiyat kasb etadi.
J.X. Ataniyazov va hammualliflar tomonidan tayyorlangan o‘quv qo‘llanmada xalqaro moliya institutlarining 

asosiy funksiyalari, kreditlash mexanizmlari hamda texnik yordam dasturlari batafsil yoritilgan bo‘lib, ular milliy 
iqtisodiyot rivojida muhim resurs manbai sifatida baholanadi [2].

Xorijiy mamlakatlar iqtisodiyotini o‘rganishda B.A. Islamov va hammualliflar xalqaro moliya institutlari bilan 
hamkorlik rivojlangan davlatlar tajribasida iqtisodiy o‘sishni tezlashtiruvchi muhim omil ekanligini ta’kidlaydilar 
[3]. Mazkur yondashuv O‘zbekiston sharoitida ham muhim ilmiy-amaliy ahamiyatga ega.

Mahmudov N.M. va hammualliflar tashqi iqtisodiy faoliyatni davlat tomonidan tartibga solish mexanizmlarini 
tahlil qilib, xalqaro moliya institutlari bilan hamkorlik davlat siyosati va iqtisodiy barqarorlik o‘rtasidagi o‘zaro 
bog‘liqlikni mustahkamlashini asoslab berganlar [4].

Bobakulov T.I. va Abdullayev U.A. xalqaro valyuta-kredit munosabatlarining nazariy asoslarini yoritib, 
xalqaro moliya institutlari global moliyaviy tizimning ajralmas qismi ekanligini ko‘rsatadilar [5].

Vahobov A.V. xalqaro iqtisodiy munosabatlar doirasida moliyaviy institutlar va ularning mamlakatlar 
iqtisodiyotiga ta’sirini tahlil qilib, institutsional hamkorlikning ahamiyatini alohida ta’kidlaydi [6].

Tadjibayeva B.A. va Xajibakiyev Sh.X. tomonidan yaratilgan darslikda xalqaro iqtisodiy munosabatlar 
tizimida moliya institutlarining roli hamda ularning integratsion jarayonlardagi o‘rni yoritib berilgan [7].

Davlat qarzini boshqarish masalalari Shernaev A. va Kamolov O. tomonidan chuqur o‘rganilib, xalqaro 
moliya institutlari bilan hamkorlik davlat tashqi qarzini samarali boshqarishda muhim vosita ekanligi asoslab 
berilgan [8].

Shuningdek, Ataniyazov va hammualliflar ushbu yo‘nalishda davlat qarzini boshqarishning xalqaro 
tajribalarini yoritganlar [9]. Shernaev A.A. ilmiy maqolasida O‘zbekistonda davlat tashqi qarzini samarali 
boshqarish masalalari tahlil qilinib, xalqaro moliya institutlari bilan hamkorlikning institutsional va amaliy jihatlari 
ochib berilgan [10].

Bundan tashqari, O‘zbekiston Respublikasi Iqtisodiyot va moliya vazirligining rasmiy ma’lumotlari 
xalqaro moliya institutlari bilan hamkorlikning amaliy natijalari, investitsion loyihalar hamda makroiqtisodiy 
ko‘rsatkichlarni tahlil qilishda muhim axborot manbai hisoblanadi [11].

Yuqoridagi ilmiy manbalar xalqaro moliya institutlari bilan hamkorlikning nazariy va amaliy asoslarini keng 
yoritib beradi. Shu bilan birga, Yangi O‘zbekiston sharoitida ushbu hamkorlikning samaradorligini kompleks 
baholash, shuningdek, “yashil” va raqamli moliya yo‘nalishlarida rivojlantirish masalalari istiqbolli ilmiy 
izlanishlarni talab etadi.

T A D Q I Q O T  M E T O D O L O G I YA S I
Mazkur tadqiqotda umumilmiy va maxsus iqtisodiy tadqiqot metodlarining kompleks yondashuvi qo‘llanildi. 

Xususan, tizimli tahlil usuli orqali xalqaro moliya institutlari bilan hamkorlikning tarkibiy elementlari, ularning 
o‘zaro bog‘liqligi hamda milliy iqtisodiyotga ta’siri o‘rganildi.

Qiyosiy tahlil yordamida O‘zbekiston tajribasi boshqa rivojlanayotgan davlatlar amaliyoti bilan solishtirildi. 
Empirik tahlil jarayonida 2017–2024-yillarni qamrab olgan rasmiy statistik ma’lumotlar, xalqaro moliya 
institutlarining yillik hisobotlari, shuningdek, milliy strategik va normativ-huquqiy hujjatlardan axborot manbai 
sifatida foydalanildi.

Shuningdek, “O‘zbekiston – 2030” strategiyasida belgilangan iqtisodiy maqsadlar xalqaro moliya institutlari 
ishtirokidagi loyihalar bilan muvofiqlik darajasi nuqtai nazaridan baholandi.

T A H L I L  V A  N A T I J A L A R
Tadqiqot natijalari Yangi O‘zbekiston davrida xalqaro moliya institutlari bilan hamkorlik sezilarli darajada 

faollashganini ko‘rsatdi. 2024–2025-yillarga kelib, O‘zbekiston yalpi ichki mahsuloti 145–147 milliard AQSh 
dollariga yetdi, real iqtisodiy o‘sish sur’ati esa o‘rtacha 7–7,7 foizni tashkil etdi. Bu holat 2030-yilga belgilangan 
160 milliard AQSh dollari miqdoridagi maqsadga erishish imkoniyatlari yuqori ekanini tasdiqlaydi.

Xalqaro moliya institutlari ishtirokida energetika, transport va kommunal infratuzilma sohalarida yirik 
investitsion loyihalar amalga oshirildi. Natijada transport xizmatlari hajmini 301 trillion so‘mga yetkazish, elektr 
energiyasi ishlab chiqarish quvvatlarini 25 ming MVt gacha oshirish rejalashtirildi.

Eksport hajmi 33–34 milliard AQSh dollariga yetib, 2030-yilgacha 45 milliard AQSh dollariga yetkazish 
uchun zarur iqtisodiy zamin yaratildi. Ijtimoiy-iqtisodiy natijalar ham ijobiy bo‘lib, ishsizlik darajasi 6,8 foizdan 
4,9 foizgacha, kambag‘allik darajasi esa 11 foizdan 5,8 foizgacha qisqardi. Ushbu ko‘rsatkichlar xalqaro 
moliya institutlari tomonidan qo‘llab-quvvatlangan islohotlarning ijtimoiy samaradorligini yaqqol namoyon etadi 
(1-jadval).

1-jadval. Davlat tashqi qarzi to‘g‘risida (qarz beruvchilar kesimida), mln AQSh dollari.1

Yuqoridagi jadvaldan ko‘rish mumkinki, davlat tashqi qarzining yarmidan ko‘pi xalqaro moliya institutlariga 
to‘g‘ri keladi. Ular orasida eng yirik kreditorlar Jahon banki hamda Osiyo taraqqiyot banki hisoblanadi.

Shu bilan birga, xorijiy hukumatlarning moliya tashkilotlaridan jalb qilinayotgan moliyaviy resurslar hajmi 
bosqichma-bosqich kamayish tendensiyasini namoyon etmoqda. Ayni paytda mamlakatning investitsion 
jozibadorligi ortib borayotgani hisobiga investorlarning davlat tashqi qarzidagi ulushi ham ijobiy o‘sish 
tendensiyasini ko‘rsatmoqda (2-jadval).

1	  Manba: O‘zbekiston Respublikasi Iqtisodiyot va moliya vazirligi. 

2-jadval. Davlat tashqi qarzi to‘g‘risida ma’lumot (tarmoqlar kesimida), mln AQSh dollari2

Ushbu jadvalda mamlakat tashqi qarzining tarmoqlar kesimida qanday taqsimlanayotgani aks ettirilgan. 
Jumladan, 2025-yilda mamlakat tashqi qarzining 50 foizi budjetni qo‘llab-quvvatlash yo‘nalishiga to‘g‘ri 
kelmoqda.

“O‘zbekiston – 2030” strategiyasida belgilangan ustuvor yo‘nalishlar, xususan, yoqilg‘i-energetika sanoati, 
transport va transport infratuzilmasi, qishloq va suv xo‘jaligi hamda uy-joy kommunal xo‘jaligi sohalari davlat 
xarajatlarining asosiy yo‘nalishlari sifatida e’tirof etilgan.

Olingan natijalar shuni ko‘rsatadiki, xalqaro moliya institutlari bilan hamkorlik Yangi O‘zbekiston iqtisodiy 
rivojlanishining muhim omillaridan biri hisoblanadi. Shu bilan birga, ushbu jarayon davlat moliyaviy boshqaruvini 
yanada takomillashtirish va fiskal barqarorlikni mustahkamlash zaruratini yuzaga keltiradi.

Shu sababli tashqi moliyalashtirishni “O‘zbekiston – 2030” strategiyasida belgilangan aniq iqtisodiy 
natijalar bilan uzviy bog‘lagan holda samarali boshqarish muhim ahamiyat kasb etadi. Strategiya doirasida 
yashil iqtisodiyot, raqamli moliya va innovatsion loyihalarga ustuvorlik berilishi xalqaro moliya institutlari bilan 
hamkorlikni sifat jihatdan yangi bosqichga olib chiqishni taqozo etadi.

Ayniqsa, grantlar va aralash moliyalashtirish instrumentlarini kengaytirish hamda xususiy sektor ishtirokini 
kuchaytirish uzoq muddatli iqtisodiy samaradorlikni ta’minlashda muhim omil bo‘lib xizmat qiladi.

X U L O S A  V A  T A K L I F L A R
Xulosa qilib aytganda, Yangi O‘zbekistonning xalqaro moliya institutlari bilan hamkorligi mamlakatning 

barqaror, inklyuziv va uzoq muddatli iqtisodiy rivojlanishini ta’minlashda muhim strategik ahamiyat kasb 
etmoqda. “O‘zbekiston – 2030” strategiyasida belgilangan aniq, raqamli va maqsadli ko‘rsatkichlar ushbu 
hamkorlikni tizimli, natijaga yo‘naltirilgan hamda samarali tarzda amalga oshirish imkonini yaratmoqda.

Xalqaro moliya institutlari bilan hamkorlik nafaqat moliyaviy resurslarni jalb etish, balki institutsional 
islohotlarni chuqurlashtirish, iqtisodiy boshqaruv sifatini oshirish hamda global moliyaviy tizimga integratsiyani 
mustahkamlashning muhim vositasi sifatida namoyon bo‘lmoqda.

Shu bilan birga, ushbu hamkorlik samaradorligini yanada oshirish maqsadida quyidagi takliflarni ilgari 
surish maqsadga muvofiq:

•	 tashqi moliyalashtirishni aniq iqtisodiy natijalar va ustuvor yo‘nalishlar bilan uzviy bog‘lagan holda 
boshqarish; 

2	  Manba: O‘zbekiston Respublikasi Iqtisodiyot va moliya vazirligi.

•	 grantlar va aralash moliyalashtirish instrumentlaridan samarali foydalanishni kengaytirish; 
•	 xususiy sektor ishtirokini rag‘batlantirish orqali investitsion muhitni yanada yaxshilash; 
•	 yashil iqtisodiyot, raqamli moliya va innovatsion loyihalarni moliyalashtirishga ustuvor ahamiyat 

qaratish; 
•	 xalqaro moliya institutlari bilan hamkorlikning institutsional va tashkiliy mexanizmlarini takomillashtirish. 
Natijada, mazkur yo‘nalishlarda amalga oshiriladigan chora-tadbirlar mamlakat iqtisodiyotining barqarorligini 

mustahkamlash, investitsion jozibadorlikni oshirish va uzoq muddatli iqtisodiy o‘sishni ta’minlashga xizmat 
qiladi.

